
Аннотация.Таълим тарбия соҳасида ўқувчи шахсини шакллантиришда педагогик 

кадрларга қўйиладиган талабларни кўрсатиб бериш ва ўқувчиларни ҳар томонлама 

баркамол шахс этиб тарбиялаш, уларга мустақил фикрлашни, ўзлигини англашни, 

билимларни ўрганишда, мактабда ва мактабдан ташқари ишларда фаолликни, бой 

маънавиятимиз ва қадриятларимизни ўргатиш. 

Аннотации.Демонстрация требований к педагогическому составу в формировании 

личности учащегося в сфере образования и воспитание учащихся как разносторонних 

личностей, обучение их самостоятельному мышлению, самосознанию, активности в 

обучении, активной в школе и внеучебной деятельности, нашей богатой духовности и 

ценности. 

Abstract.Demonstration of the requirements for the teaching staff in the formation of the 

student's personality in the field of education and the upbringing of students as versatile 

personalities, teaching them independent thinking, self-awareness, active learning, active in 

school and extracurricular activities, our rich spirituality and value. 

Таълим-тарбия соҳасини ривожлантириш, уни эртанги кун талабларига 

мувофиқ юксалтириш йўлидаги ўзгаришлар илдам қадамлар билан амалга 

оширилмоқда. Бу соҳадаги асосий ҳужжатлар 1997 йил 29 августда 

Ўзбекистон Республикаси Олий Мажлисининг ІХ сессиясида қабул қилинган 

“Таълим тўғрисида"ги қонун ва Кадрлар тайёрлаш миллий дастури бўлиб, 

уларда республикамизда таълим тизимини устувор соҳа сифатида 

ривожлантиришнинг асосий йўналишлари белгилаб берилди. Келажагимиз 

эгаси бўлган ҳозирги ёш авлодни комил инсонлар, етук мутахассис этиб 

тарбиялаш педагогларнинг жамиятимиз олдидаги масъулиятли ва муқаддас 



вазифаларидан ҳисобланади. Бу вазифаларни бажаришнинг сифати ва 

самарадорлиги ўқувчиларга  таълим бериш жараёни билан чамбарчас боғлиқ.  

Ҳозирда таълим тизимининг асосий вазифалари ўқувчиларни ҳар 

томонлама баркамол шахс этиб тарбиялаш, уларга мустақил фикрлашни, 

ўзлигини англашни, билимларни ўрганишда, мактабда ва мактабдан ташқари 

ишларда фаолликни, бой маънавиятимиз ва қадриятларимизни ўргатиш, ўз 

шахсидаги "мен" ини танитиш, юксак ахлоқий фазилатлар ва эстетик руҳда 

тарбиялашдан иборат.  

Физика фани умумий ўрта таълимнинг таркибий қисми бўлгани 

сабабли, бу жараёнда ўқувчи шахсининг мукаммал ривожланиб боришини 

таъминлаш зарур. Бу эса физика фани ўқитувчиларига жиддий масъулият 

юклайди. Улар 6 синф ўқувчиларига ўаётимизнинг ажралмас бўлаги табиий 

фан физика фанига  кўниктириб, замонавий билимларни эгаллашга ўргатади. 

Таълимнинг кейинги босқичида муваффақиятли ўқишларига замин яратади.  

Бундан асосий мақсад ўқувчиларнинг ўқишга қизиқишларини, дарсда 

фаол бўлишларини, мустақил фикрлаш ва шахсий ижодкорлик 

қобилиятларини шакллантиришдан иборат. Табиий билимларнинг  ўзига хос 

хусусиятларини ҳисобга олган ҳолда ўқитувчи таълим жараёнида 

ўқувчиларнинг фаоллигини ошириш методларини, илғор педагогик 

технологияларни  таълим жараёнига татбиқ этишда маълум қийинчиликларга 

дуч келади. Бу эса ўқитувчилардан англаш ва таҳлил қилиш малакалари 

ривожланмаган ўрта  мактаб ёшидаги ўқувчиларга мос келадиган 

инновацион технологияларни танлаб олиш, уларга муайян шароитларга 

мувофиқ ўзгартиришлар киритиб, таълим жараёнига мослаштириш йўлида 

изланувчанлик ва ижодкорликни талаб этади. Юқори  синфларда инновацион 

технологиялардан фойдаланиб дарсларни ташкил этиш, таълимда юқори 

сифат ва самарадорликка олиб келади. Таълим тизимидаги инновацион 

технологияларнинг йўналишлари, юқори синф ўқувчиларининг таълим 

мазмунини ўзлаштиришларига инновацион ёндашиш, таълим жараёнида 

интерфаол таълим методларини танлаш ва амалда қўллаш орқали 

ўқувчиларнинг фаоллигини ошириш долзарб педагогик муаммо ҳисобланади. 

Юқори синф таълим муаммоларига бағишланган бир қатор адабиётларни ва 

ўқитувчиларнинг илғор педагогик тажрибаларини ўрганиш ҳамда шахсий иш 

тажриба асосидаги тахлилларимиз шуни кўрсатадики, умумий ўрта 

таълимнинг асосий пойдевори ҳисобланган табиий фанлар таълим 

жараёнидан кўзланган мақсадларга эришишнинг зарур шартларидан бири 

ўқувчиларнинг фаоллигини ошириш билан бевосита боғланган. Таълим 

жараёнида ўқувчиларни фаоллаштиришнинг замонавий усуллари орасида 

интерфаол усуллар алоҳида аҳамиятга эга. Шу муносабат билан таълимдаги 



инновацион технологиялар орасида интерфаол таълим технологиялари 

жиддий ўрин тутади. Ўқувчилар физика фани материалини интерфаол 

таълим воситасида ўзлаштириш орқали керакли билим, кўникма ва 

малакаларни эгаллаб борса, таълим самарадорлиги кафолатланади. Бу 

йўналишдаги камчиликни бартараф этишнинг йўлларидан бири дарсларни 

интерфаол усулда ташкил этиш ҳамда ўқувчиларнинг интерфаол усулларда 

таълим олишлари учун зарур кўникма ва малакаларини ҳосил қилишдан 

иборат. 

Ўқувчилар фаоллигини интерфаол усуллар орқали дарс жараёнида 

ошириш бўйича физика фани ўқитувчилари катта имкониятларга эга 

эканликларини ҳисобга олган ҳолда шундай машғулотларни ташкил этувчи 

фаолият мазмунини аниқлаш, уни амалга ошириш методикасини 

такомиллаштириш, унинг психологик-педагогик жиҳатларини таҳлил этиш 

ва шу асосда физика фани ўқитувчиларини ўқувчиларга интерфаол усулда 

таълим беришга тайёрлаш, улар учун назарий ҳамда услубий тавсиялар 

ишлаб чиқиш заруриятини туғдиради. 

Юқори синф ўқувчиларининг ақлий салоҳияти ўсиб бориши, уларнинг 

таълим мазмунига чуқурроқ кириб боришга интилиши, технологиялардан 

ахборот-коммуникацион фойдаланиб дунё янгиликларини билишга 

қизиқишлари, ўқитувчилардан ўз устларида тинимсиз изланиш, бугунги кун 

нафаси билан яшаш ҳамда таълим соҳасидаги энг сўнгги янгиликлардан 

бохабар бўлиб боришни талаб этади. Замонавий ўқитувчиларнинг ўз 

ўқувчиларига таълим-тарбия бериш жараёнига ижодий ёндашган ҳолда 

фаолият олиб боришларини ташкил қилиш, бунинг учун уларда мустақил 

ишлаш ҳамда инновацион технологиялардан фойдаланган ҳолда дарсларни 

ташкил этиш кўникма ва малакаларини ривожлантиришга асосий эътибор 

бериш керак бўлади. 

Педагогик фаолиятда инновациялар қанча кўп бўлса, ўқитувчи ўзининг 

хусусий педагогик тажрибасини шунча яхши тушунади. Бу эса ўқитувчининг 

инновацион фаолият субъекти ва ташкилотчиси сифатида янгиликни яратиш, 

қўллаш ҳамда такомиллаштиришда иштирок этишини кенгайтириб бориш 

имкониятини беради. У фандаги янгиликлар ва анъаналардаги 

ўзгаришларнинг мазмун ва моҳиятини таҳлил эта билишга кўникиб боради. 

Бугунги кунга келиб, таълим тизимидаги инновациялар қуйидагича 

тавсифланмоқда: 

-фаолият йўналишига қараб (педагогик жараёндаги, бошқарувдаги) 

инновациялар; 

- киритилган ўзгаришларнинг тавсифига кўра (радикал, модификация-

ланган, комбинацияланган) инновациялар; 



- ўзгаришлар кўламига кўра (локал, модулли, тизимли) инновациялар; 

- келиб чиқиш манбаига кўра (шу жамоада яратилган - ички ёки 

ташқаридан олинган-ташқи) инновациялар. 

Инновацион фаолият- педагогик жамоани ҳаракатга келтирувчи, олға 

бошловчи, тараққий эттирувчи, замон билан қадам ташлашга ёрдам берувчи 

жараёндир. 

"Инновацион фаолият - бу янги ижтимоий талаблар билан анъанавий 

меъёрларнинг мос келмаслиги ёхуд амалиётда ўрганаётган меъёрларнинг 

мавжуд меъёрлар билан тўқнашуви натижасида вужудга келган мажмуали 

муаммоларни ечишга қаратилган фаолиятдир", деб таъкидлайди 

В.И.Слободчиков. Ўқитувчи инновацион фаолиятининг марказий масаласи 

ўқув жараёнини самарали янгиланишлар, ўзгаришлар, яъни том маънодаги 

ташкил этишдан иборат. 

Инновацион фаолият даврида янгиликлар, янгиланишлар, ўзгаришлар, 

яъни том маънодаги инновациялар таълим тизимига кириб келади ва у тўрт 

босқичда амалга оширилади. 

1. Муаммони таҳлил асосида аниқлаш. 

2. Мўлжалланаётган таълим тизимини лойиҳалаш. 

5. Ўзгаришлар ва янгиликларни режалаштириш. 

4. Ўзгаришларни амалга ошириш. 

Инновацион фаолиятга тайёрлашдан бош мақсад - ўқитувчиларнинг 

янгиликка интилувчанлигини, янгиликни мустақил излаш, яратиш, қўллаш 

кўникма ва малакасини шакллантириш, илғор педагогик технологиялар, 

интерфаол методлардан фойдаланиб дарс ва дарсдан ташқари 

машғулотларни ўтказиш маҳоратини такомиллаштиришдан иборат.  

Инновацион фаолият ўқитувчининг ўз фаолиятидан қониқмаслигидан 

келиб чиқади. У ўқитувчининг у ёки бу педагогик вазифани ҳал килишда 

қандайдир тўсиққа дуч келиши ва уни муваффақиятли ҳал этишга интилиш 

асосида юзага келади. Инновацион фаолият янги ғояни излашдан бошланади. 

Педагогик инновация таълим-тарбия жараёнидаги муҳим ва мураккаб масала 

ечимига йўналтирилганлиги сабабли ўқитувчидан ўқув жараёнига, уни 

бошқаришга янгича ёндашувни талаб этади. 

Ўқитувчи инновацион фаолиятининг тузилишини таҳлил қилишда 

турли хил ёндашувлар мавжуд. Масалан, A Никольскаянинг фикрича, 

фаолиятни янгилаш 3-босқичда амалга оширилади. Улар: -тайёргарлик; -

режалаштириш; -амалиётга жорий этиш босқичларидан ибоpaт. 

